He ngohe aromatawai ā-roto Pāngarau 2.13B v1 mō te Paerewa Paetae 91268
TĀ TE KAIAKO WHĀRANGI

Ngohe Aromatawai: Nō hapū kē koe?
Paerewa Paetae Pāngarau 91268: Te tūhura pūāhua tūponotanga mā te whakatupu putanga whakamātau tūpono
Aronga: Pāngarau 2.13B v1
Whiwhinga: 2

Te Horopaki
Hei te ngohe nei ka whakamahi koe i te tāwhaitanga tūponotanga (probability simulation) hei tātai i ngā āhuatanga i puta ake ai tētahi hapū hou i mua i te taenga mai o Tauiwi. Ka whakaputaina ngā kitenga hei pūrongo.
Ka rangahau koutou ko te ranga i ngā tikanga i puta ake ai ngā hapū rerekē o te iwi, hei whakarite i te tāwhaitanga.
Ka whakamahi i te whiunga tai mataono hei tohutohu i ngā tūponotanga o te ira o te tamaiti. Māu e rangahau kōrero hei whakarite i te tūponotanga i pakeke ai, i whai uri ai te tamaiti. Ka whakamātautau haere koe i te tokomaha o ngā tamariki i tūpono ake ai tētahi hapū hou.
Ka marohi hoki koe i ngā take ahurea i rerekē ai te hanga o ngā hapū i te taenga mai o Tauiwi. Hei reira ka whakarite tikanga hou mō te tāwhaitanga.
He mahi takitahi tēnei. Ka aromatawaingia te pūrongo o te tāwhaitanga ki te mārama o te whakatakotoranga, ki te taunaki me te parahau i ngā ritenga tūponotanga, ki te mārohirohi i ngā āhuatanga rerekē hei tāwhai i ngā hanga hou o te urunga mai o Tauiwi.

Hei Mahi
1. Ka rangahau, ka wānanga koutou ko te ranga i ngā tikanga e puta ai te hapū hou o tētahi iwi i neherā.
2. Ka mahere i te tāwhaitanga hei whakautu i te pātai, ‘Tokohia ngā tamariki a te tupuna i heke ai ngā kāwai ure tārewa (male line)?’
3. Ka whakarite i ngā mata o te tai hei tohu i te tama rānei, i te tamāhine rānei.
4. Ka rangahau i te taumata matemate (mortality), taumata pakoro (childlessness) o nehe hei whakarite i te tūponotanga kāhore rā ngā uri i puta i tētahi.
5. Ka tīmata te tāwhaitanga, e nuku atu ana i te tamaiti kotahi ki ngā tamariki tokorua, ki ngā tamariki tokotoru, ā, ka pērā atu, tae atu ki te tokomaha e puta ai ngā kāwai ure tārewa.
6. Ka aro koe ki te pānga o te urunga mai o Tauiwi ki te hanga o ngā hapū, ā, ka marohi i ngā tikanga hou o te tāwhaitanga hei whakaari atu.
7. Ka whakaputa koe i te pūrongo hei whakaatu i ngā tikanga me ngā kitenga o te tāwhaitanga, hei whakaatu hoki i tāu e marohi ana hei tāwhai i te urunga mai o Tauiwi.
8. Ka whakaaturia te pūrongo ki te hunga e tika ana.
Kei wareware, me whakariterite e koutou ko te ranga te roanga o te wā e tutuki ai ngā mahi katoa.

Taunakitanga: Pāngarau 91268 Nō hapū kē koe?
	
	Taunakitanga mō te Paetae
	Taunakitanga mō te Kaiaka
	Taunakitanga mō te Kairangi

	Te raupapa tūponotanga
	Kua whakaatu i ngā raupapatanga o te tukanga tāwhaitanga.
	Kua tūhono i te mātauranga tūponotanga me te mārama ki te horopaki i ngā raupapatanga katoa o te tukanga tāwhaitanga.
	Kua kōtuitui i te mātauranga tūponotanga me te mārama ki te horopaki ki ngā raupapatanga katoa o te tukanga tāwhaitanga.


	Ngā tikanga tāwhaitanga

	Kua taunaki i ngā ritenga matua o te tāwhaitanga.
	Kua whakaputa kōrero taunaki e whakamārama ana i ngā tikanga whakarite i te tāwhaitanga.
	Kua whakaaroaro i te tukanga tāwhaitanga i whakamahia ai.


	Ngā putanga tāwhaitanga
	Kua taunaki i ngā putanga o te tāwhaitanga. 
	Kua whakaputa kōrero taunaki e whakamārama ana i ngā otinga i puta i te tāwhaitanga.
	Kua whakaaroaro i te whai wāhi mai o ētahi atu taurangi, o ētahi atu āhuatanga rānei e whai pānga ana.



